
ANALIZA / IZVJEŠTAJ

o sprovedenoj anketi “Domaće pravosuđe i Evropski sud za ljudska prava”

Anketa nazvana “Domaće pravosuđe i Evropski sud za ljudska prava”, provedena u periodu 3.6. – 18.6.2003. godine na cjelokupnoj teritoriji, u ukupno 67 gradova/mjesta, Bosne i Hercegovine, koju je realizovao hCa Tuzla, putem omladinskih organizacija, članica Omladinske mreže BiH, obuhvatila je sveukupno 5.916 ispitanika, po principu slučajnog uzorka. 

Što se tiče statističkih standarda, bitnih za relevantnost dobijenih podataka, provedena anketa, prema dobijenim opštim podacima o ispitanicima, ukazuje da je anketom ravnomjerno obuhvaćen broj ispitanika

· po spolu: 53,7% muških i 46,2% ženskih ispitanika;

· po starosnoj dobi, zadovoljavajuća zastupljenost: mladih 32,9%; srednje dobi 45%; i zrele dobi oko 22%; 

· po školskoj spremi, anketa je provedena u najvećem dijelu sa pismenim i obrazovanim ispitanicima: srednja školska sprema 66,8%; te viša i visoka školska sprema oko 22%;

· i po nacionalnoj pripadnosti, srazmjerna zastupljenost konstitutivnih naroda: Bošnjaka 45,9%; Srba 33,1%; Hrvata 18,1% i ostalih, kako manjinskih naroda tako i neporedjeljenih 2,9%.

Iz tih razloga se dobijeni rezultati ankete mogu tretirati kao dosta validni pokazatelji koji, obzirom na suštinu postavljenih pitanja i dobijenih odgovora, ukazuju na jednu opštu sliku neupućenosti i neinformisanosti građana Bosne i Hercegovine o njihovim osnovnim ljudskim pravima koja su im zagarantovana Evropskom konvencijom o ljudskim pravima, kao nadređenim i sastavnim dijelom pozitivno-pravnih propisa BiH. 

Na postavljeno pitanje o poznavanju odredaba Evropske konvencije o ljudskim pravima 

· samo 25% ispitanika je odgovorilo da je bilo u prilici da se upozna sa njenim odredbama;

što bi svakako trebao biti pokazatelj bosanskohercegovačkim nevladinim organizacijama, koje se bave ljudskim pravima, da u svom radu promocije i zaštite ljudskih prava, možda više koriste medijska sredstva kao način njihove promocije. 

Što se tiče informisanosti građana o samom značaju i radu Evropskog suda za ljudska prava u Strasburu, anketa je pokazala da 

· 37% ispitanika je upoznato sa mogućnošću, da kao bh građanin, može pokrenuti postupak pred ovim Sudom, dok 44,7% ispitanika uopšte ne zna za tu mogućnost, a 18,3% smatra da te mogućnosti nema. 

Dok na pitanje o ispunjenošću uslova za pokretanje postupka pred ovim Sudom samo

· 29% ispitanika ima saznanje kada to može učiniti, preostali ispitanici, njih 14,2% imaju pogrešnu informaciju, odnosno 56% ispitanika ne zna kada to može učiniti. 

Anketa je takođe pokazala da, oko 68% ispitanika, nije upoznato sa značajem postojanja i rada Evropskog suda za ljudska prava u Strasburu, što je nakon prijema BiH u Vijeće Evrope (2002. godine) svakako bio i jedan od zadataka vladinih institucija, da građane upoznaju sa njegovim radom i značajem.

Što se tiče domaćih pravosudnih organa i povjerenja bh građanina u njihov rad, na pitanje da li smatra bh pravosudne organe dovoljno stručnim, efikasnim i nepristrasnim, oko:

· 52% ispitanika to izričito ne smatra.

Dok je kod pitanja ispitanicima da boduju nivo povjerenja koje imaju u domaće pravosudne organe od ukupnog broj ispitanika 

· 26,7% iskazalo nepovjerenje u rad domaćih pravosudnih organa dajući im neprolaznu ocjenu 1, a 31% iskazalo vrlo nizak stepen povjerenja u domaće pravosudne organe, ocjenivši ih prolaznom ocjenom 2

što ukazuje da više od polovine ispitanika u osnovi nema povjerenja u rad domaćih pravosudnih organa. 

Stoga, svi ovi navedeni rezultati ankete ukazuju na jedno opšte nepoznavanje, neinformisanost i nepovjerenje građana u bosanskohercegovačko društvo i izgrađeni sistem vlasti u kojem danas žive kao građani Bosne i Hercegovine, bez obzira na njihovu entitetsku ili nacionalnu pripadnost, što pokazuju i dobijeni rezultati ankete urađeni na entitetskim nivoima. 

Ako se nakon ovih rezultata, vratimo na rezultate ankete, urađne pod nazivom “Građanin i država” koja je rađena u cilju dobijanja podataka o tome kako građanin BiH doživljava državu Bosnu i Hercegovinu, koju smo proveli u aprilu i koja je takođe pokazal jedno opšte nepovjerenje bosanskohercegovačkih građana u institucije vlastite države i društva, najviše izraženu kroz spremnost da napuste BiH, rezultati ove posljednje ankete nam sada ukazuju i na osnov i uzrok tog nepovjerenja. 

Naime, ako državne institucije, njeni predstavnici vlasti i sveukupno društvo u kojem čovjek živi, bez obzira o kojoj državnoj zajednici se radi, pa tako i ovo bosanskohercegovačko društvo i država, ne omogućavaju i ne pružaju svojim građanima, izgrađenim pravnim i političkim sistemom osjećaj povjerenja, sigurnosti i zaštite svakog građanina i njegovih osnovnih ljudskih prava i to ponaosob, onda je svakako i normalna i opravdana pa i očekivana posljedica toga da i danas nezanemarljiv dio njenih građana, kako je to sama anketa pokazala, ne doživljava Bosnu i Hercegovinu kao državu u kojoj žele da žive. 

